
JOAN DEN ASTEAN JAKIN GENUEN Euskal Herrian
jatorria eta egoitza duen Iberdrola elektrika enpresak
Espainiako Estatuko 40 kazetari kualifikaturen bidaia
ordaindu zuela Brasilgo Futboleko Mundu Kopara
joateko. Bitartean, konpainiak argindarra moztu zien
Espainiako Estatuan 578.000 familiari eta Brasilen 2
milioi laguni, fakturak ez ordaintzeagatik.

Ez da “lan bidaia” izan, adibidez Iberdrolak Brasi-
len dituen instalazioak ezagutzeko, edo enpresa bat
erosi dutelako, edo urteurren baten ospakizuna jarrai-
tzeko. Halakoetarako ekonomian adituak diren kaze-
tariak gonbidatzen dituzte –krisia dela-eta gero eta
gutxiago–. Iberdrolak 40 kazetari horiei ordaindutako
bidaia plazerezkoa izan da, patriotikoa, eta La Roja
babesteko helburuz. 

Eta zein dira Iberdrolak saritutako 40 kazetari pri-
bilegiatu horiek? Hau idazten ari garen unean erabat
ezezaguna zaigu kazetarien zerrenda osoa. Hala ere,
jadanik publiko egin diren izenen artean daude irrati,
egunkari eta telebistetako tertulien bidez iritzia sor-

tzen duten nukleo gogorreko kazetariak. Ez dira
ohiko informatzaile ekonomikoak. Iberdrolak ez
badu esplikatzen zergatik saritu dituen pribilegiatu
horiek, pentsa genezake Galánen konpainiak hedabi-
deetako elitearen konplizitatea bilatu nahi duela, bere
pentsaera eta estrategiatik gertu dauden horiena hain
justu. Ez da ahaztu behar aurki energiaren inguruko
erabakiak hartuko dituela Espainiako Gobernuak.
Honek, energia nuklearraren alde segitzen du, zahar-
kitutako Garoña barne. Iberdrolak hedabideetako
elite horren beharra dauka, irudi “berdea” eman eta
etekinak pilatzen segitzeko. Kazetarien plazerezko
bidaia Munduko Futbol Kopara ez da lehena izan eta
ez da azkena izango. Iberdrolak, beste edozein multi-
nazionalek bezala, fronte mediatikoa behar du, eta
horretarako ondo zaindu beharra dauka.

Juan Mari Arregi

Iberdrolak bere fronte mediatikoa saritu du

EKONOMIAREN TALAIAN - TERMOMETROA

Hizkuntza Politikarako Sailburuordetzak iazko kopuru bereko
diru-laguntzak aurkeztu ditu

BERANDU BADA ERE Eusko Jaurlaritzako Hizkuntza
Politikarako Sailburuordetzak aurkeztu ditu 2014ko
diru-laguntzak. Iazko kopuru bera izango da:
43.358.630 euro. Bi zatitan banatzen da kopurua:
41.068.000 euro diru-laguntzetan eta 2.290.630 euro
hitzarmenetan. Aurten, deialdi berria sortu du HPSk
eta nagusiki gaztelaniaz aritzen diren hedabide idatzien
edizio digitaletan euskara gehiago erabiltzeko 180.000
euroko diru-laguntza emango du. Diru-laguntzak bana-
tzerakoan printzipio nagusi bat aplikatuko du aurten
HPSk: eraginkortasun printzipioa. Euskara bultzatzeko
proiektuek kontsumitzaileentzat eraginkorrak beharko
dute izan.

Hamar deialditan banatzen dira diru-laguntzak:
- HABE (helduen euskalduntzea): 30.896.000 euro.
Diru-laguntza guztien %71 da.
- Euskalgintza: 979.200 euro. 131 proiektu lagunduko
dira.
- Euskarazko hedabideak: 4.875.000 euro. HPSk
adierazi duenez, laguntzak emateko irizpidea aldatuko
dute. Iaz arte hedabideen zabalkundeari eta produktuen
kalitateari begiratzen zioten. Aurten aldiz, hedabide
bakoitzak duen eremua kontuan hartuko da eta eremu
horretan duten irismen maila neurtuko da. Alberto
Barandiaran Hekimeneko zuzendariak diru-laguntzei
buruzko balorazioa egin du eta hala esan du: “HPSk
adierazi du 2015etik aurrera urte anitzeko diru-lagun-

tzen deialdietako irizpideak sektorearekin eztabaidatze-
ko konpromisoa, eta sektoreak ontzat eman du. Heki-
menen ustez, eztabaida hori funtsezkoa izango da ego-
era larriari buelta eman eta sektoreak eskatzen duen
apustuan aurrera egiteko”. Barandiaranek azpimarratu
du bi urtez jarraian hedabideentzako diru-laguntza
kopuruak ez duela igoerarik izan. 
-Nagusiki gaztelaniaz ari diren hedabide idatzien
edizio digitaletarako: 180.000 euro.
-IKT: 807.500 euro
-LanHitz: 1.944.800 euro
-EBPN/ESEP: 1.385.500 euro

Hekimeneko (herri ekinbideko euskarazko hedabideak)
ordezkariak 2012an.

